
糧運無阻故近年以來惟見下流之通而不虞上流之害

河南一帶地方修防踈弛堤岸卑薄者閒亦有之今年河

流散漫自開封封丘偃師等處及直𨽾東明長垣地方多

有衝決失今不治明年河水再至勢將北徙正流不下徐

淮則運道甚可憂慮此不可不亟爲之圖也查得先年設

有河道都御史凡河南山東南北直𨽾河漕經行之處皆

屬統轄近來裁革此官分屬各廵撫管理責任旣分事權

不得歸一今黃河衝決多在河南地方而餘流所及又在

直𨽾若衝安平曹濮又在山東各該廵撫雖已委官相視

畫地修築然或彼此不相照應痛癢不相關涉萬一推諉

必致誤事臣等愚見謂河道未至大壞不必復設都御史

但差風力老成給事中一員前去河南等處踏看決衝處

所稽察各該管河官員就便催督興工各處錢粮會同廵

撫官隨宜調發期以初春起功夏閒畢事卽伏秋水發河

流不至北徙徐淮以下自然安流而運道可保無患矣〈奏議〉

十一月遼東三面皆虜四時皆防于九邊之中最爲勞苦

爲遼東撫臣者最難其人顧養謙以邊才推用撫遼二年

整飭邊務皆有調理能與總兵李成梁同心協力共保衝

邊故虜騎入犯闖入城堡晏然無恙才績著人耳日海西

屬夷乃開原藩蔽仰逞二奴乃海西仇敵二奴侵凌海西

--

其勢日強養謙成梁恐他日爲開原之患故力主勦具題

請　旨已令相機行事矣而兵備王緘以屬官異同其閒

議論先後不一故養謙參論宜降調以示警戒而　天威

嚴重下　旨拏問科臣彭國光爲王緘不平卒以失事推

諉參論養謙

上欲置于理閣臣持不可因言二奴未嘗入犯開原未嘗

被兵原無失事其請勦二奴在先參論王緘在後原無推

諉科臣所言與彼中情事全不相合若遽將養謙議處則

邊臣聞之皆將避怨畏禍不敢主張一事參論一人營營

自保而邊事益壞矣已而王緘下鎮撫司勘問招稱先年

開原地方貪功生事多殺無辜

上怒　命逮兵備任天祚與宿振武等質對閣臣復䟽曰

竊惟朝廷行法功罪不可以不明邊方御夷勦撫不可以

不愼先年開原地方屬夷王杲爲患賴有海西王台擒獲

王杲獻俘　闕下邊境始安及王台旣死王杲之子連結

仰逞二奴爲父報仇于是李成梁提兵出塞擒殺王杲之

子後仰逞二奴見王台二子微弱欲行虐害于是李成梁

又擒殺仰逞二奴其事情始末兵部具有功次卷案臣等

之所知也然則海西諸夷順卽當撫叛卽當勦其理甚明

據王緘招內亦云屢撫不聽欲殺其有罪達子則緘亦已

